
ka mari; goea tjoema taoe sedianja sadja.“

„Brapa lama baba kasi tempo pada saia ?“

„Satoe minggoe. Kaloe ini sakali loe bikin gagal lagi, pendeknja goea tjompreng dan tida maoe ladenin lagi loe bitjara.“

„Traoesa salempang. Brapa baba brani bajar boeat dapetin nona Soan itoe ?“

„Koerang adjar, belon apa-apanja soeda maoe bitjarain perkara doeit!“

„Eh, eh, apa saia poenja barang sendiri ? Masa entjimnja maoe kasi gampang-gampang sadja kaloe tida diganti ia poenja onkost piara? Laen dari begitoe saia tok misti dapet djoega sedikit.“

„Brapa loe poenja maoe. Goea maoe maen borongan sadja. Goea trima orangnja di sini, dan loe lantas trima doeitnja.“

„Soeda baba borongin sadja sama saia tiga ratoes; pendeknja taoe beresnja sadja. Tapi masa saia bawah ia ka mari? Ini tok boekan baba poenja roemah.“

„Mana goea begitoe lekas bisa tjari roemah ? Tapi itoe boekan loe poenja taoe, asal sadja loe bawah Soan-nio ka mari, goea nanti toenggoein.“

„Begitoe djadi koerang enak boeat dia! Mana lebi baek baba kasi saia tempo satengah boelan, dan serahken samoea oeroesan sama saia. Saia jang nanti tjarihin roemah, saia nanti perabotin : baba nanti tinggal sedianja sadja.“

